
-:కృ ష్ణ య మం త్రి ప్ర భా వ ము:-





క. మంగమకును బ్రహ్మయకు నభంగుర బలశాలి పంచబాణుఁడు తనకే

   యంగజుఁ డనఁదగు శ్రీవర | శృంగారయుతాంగుడైన  కృష్ణుడు పుట్టెన్ ||



సీ. వంశజాతుని జంప • వచ్చిన యేడ్వురు దొంగల నొకచేతఁ . దోలినాఁడు

    యెద్దులఁ గొనిపోవు . నిద్దరి గంబళమ్మునఁ బట్టి వీపున • మ్రోచినాఁడు

    భువనైక మోహన మూర్తి వాటిలి  యేక పత్నీవ్రతంబునఁ • బ్రబలినాడు

    కలము కాకితముపై • నిలిపి ముక్తాఫల వ్రాతంబునా డౌళ్లు • వ్రాసినాఁడు



తే.గీ. కన్నబిడ్డలవలె నూరి • కాపురముల | వారి యందరి క్షేమంబుఁ • గోరినాడు

    నవ్వుటాలకునైన యెన్నండు బద్దు | మాటలాడఁడు కృష్ణయ్య మంత్రివరుఁడు ||



తే.గీ. మంత్రిమార్తాండుఁ డతఁడు సన్మార్గవర్తి | మహితధాముఁ డఖిలలోకమాన్యమూర్తి

      కూర్మిఁ బెండ్లాడె నొకముద్దుగుమ్మ తనకుఁ |జాయగానుండు వెంకమ్మఁ • జారువదన ||



చ. అడవికులంబునం దుదయ మై నికటాశ్రిత చందనంబుగా

    నొడయనికిం బ్రియం బెసగ • నోపిక వేంకమ భూమిఁబుట్టు వం

    గడముల నెల్ల మొల్లముగ • గంధయుతంబులు సేసె నౌర యే

    యెడ నెటువంటి భూజనుల • నీమెను బ్రస్తుతిసేయఁ జెల్లదే ||



చ. అలఘు సుభద్రపాణి విభ • వాతిశయంబునఁబట్టి సత్క్రియల్

    సలిపినవాఁడు దాసుకుల జాతుఁడు శ్రీవిజయుండు భవ్యమం

    జుల గుణశాలియైన తను జుం భువిఁ గన్నయనాఁ బ్రసిద్ధిచే

    నిల నలరించు వాఁ డతడు • కృష్ణుడు కృష్ణుఁడు గృష్ణుఁడే సుమీ ||



ఉ. మల్లయమంత్రి యాతని సుమంగళి వేంకమనామ్నీ తండ్రియుం

    దల్లియుఁగాఁగ వేంకమ ని తంబిని కృష్ణయమంత్రి భార్యయై

    యల్లన గొన్నురున్ విడచి • యల్లురువీటను బాడిపంటలన్ 

    గొల్లలుగా భుజించెనట • గొల్లలు కాపులు కొల్వుకాండ్రుగాన్ ||






-: అ స్మ జ్జ న కు ల గు  క న్న య  మం త్రీం ద్రు ప్ర భా వ ము :-





క. ఆయన గర్భమునందుఁ బ్రభాయుతులగు ముపురు సుతులు - ప్రభవించిరి వా 

   రాయతబుద్ధులు మధ్యముఁడై యొప్పెను గన్నయాఖ్యుఁ • డన్వయమణిగాన్ ||



ఉ. కన్నయ కీర్తిచే బుధుని . గన్నయ సంపదచేఁ గుమారునిం

    గన్నయ ధర్మయుక్తి శిబి కన్న యశస్వి గభీరతన్ సిరిం

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 1 అక్టోబరు 2021న 17:31కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

